
Аннотация: Мақола ўзбекларнинг пари образи билан боғлиқ мифологик 
тасаввурлари таҳлилига бағишланган. Этнофольклористик материаллар таҳлили асосида 
пари образининг шомон маросими фольклоридаги рамзий-ритуал вазифалари очиб 
берилган. 

Калит сўзлар: шомон маросими фольклори, мифология, персонаж, антропоморф 
образ, ҳосилдорлик культи, зооморф образ, генезис, поэтик функция. 

Аннотация: Данная статья посвящена анализу мифологических представлений 
узбеков об образе пери. На основе анализа этно-фольклорных материалов выявлены 
символико-ритуальные функции этого мифического образа в шаманском обрядовом 
фольклоре.  

Ключевые слова: шаманский обрядовый фольклор, мифология, персонаж, 
антропоморфный образ, культ плодородии, зооморфный образ, генезис, поэтическая 
функция. 

Resume: This article is devoted to the analysis of mythological representations of Uzbeks 

about the type of peri. Based on the analysis of ethno-folklore materials, the symbolic and ritual 

functions of this mythical type in shamanistic ritual folklore are revealed. 

Key words: shamanistic ritual folklore, mythology, character, anthropomorphic image, cult 

of fertility, zoomorphic image, genesis, poetic function. 

 

Маълумки, сўз сеҳри билан боғлиқ ўзбек шомон маросими фольклорида 

ҳомий-персонаж сифатида тасаввур қилинган асотирий персонажлардан бири пари 

бўлиб, бу образнинг тарихий-генетик асослари қадимги аждодларимизнинг 

серҳосиллик культини ўзида мужассамлаштирган аёл илоҳалар ҳақидаги 

мифологик тасаввурларига бориб тақалади. Туркий халқлар орасида шомон билан 
ғайб олам вакиллари ўртасида воситачи вазифасини бажарувчи бу мифологик 
персонаж тўғрисидаги инонч-эътиқодларнинг юзага келиши, уларнинг ташқи 
қиёфаси, одамлар билан мулоқоти ва ҳомийлиги хусусида хилма-хил тасаввурлар 

сақланган.  
Ўзбек мифологиясида бахши, қушночларнинг ҳомийларидан бири 

ҳисобланган пари ҳақидаги халқ қарашларига доир материалларни ўрганиш 
шундан далолат берадики, парилар тўрт хил қиёфада тасаввур этилар экан: 
а)антропоморф, яъни инсоний қиёфада тасаввур қилинган парилар; б) зооморф, 
яъни ҳайвоний қиёфада тасаввур қилинган парилар; в) қурама, яъни ярим инсон, 
ярим жонивор тарзидаги гибрид кўринишда тасаввур қилинадиган парилар; 
г)тимсолий қиёфа, яъни нарса-ҳодисалар тарзида тасаввур қилинган парилар. 

Инсоний қиёфа-париларнинг асосий шакли шамойили. Бу кўринишдаги 
парилар образининг бош белгиси ҳаддан зиёд гўзалликдир. Одатда бундай парилар 
ниҳоятда сулув, ойдай гўзал қизлар ёки баркамол йигитлар тарзида, баъзи 
ўринларда хунук занги қиёфасида ҳам тасаввур қилинади. Хоразмликларнинг 
исломдан бурунги мифик қарашларини ўрганган этнограф Г.П.Снесарев ҳам 
парилар асосан антропоморф кўринишда, яъни чиройли йигит-қизлар сифатида 
тасаввур қилинса-да, баъзан жонивор, қуш, олов тарзида ҳам кўриниши мумкин, 
дейди (1). Худди шу мулоҳазани И.Жабборов ва Г.Дресвянскаялар ҳам эътироф 
этишган (2).  Помирлик тожиклар мифологиясини тадқиқ этган Б.А.Литвинский 
пари образининг икки хил тасаввур этилиши ҳақида шундай ёзади: “Помирликлар 
эътиқодича, парилар ёвуз ва эзгу тоифага бўлинган бўлиб, улар ҳам аёл ва эркак, 
мусулмон ва кофирга ажралар экан. Эзгу ниятли парилар зооморф қиёфада 

кўринишади. Эзгу ниятли парилар зооморф қиёфа касб этган одатда чиройли 
қушлар (лочин, тўти, каптар), шунингдек, оқ ёки сариқ илон кўринишига кираркан. 
Ёвуз парилар эса заҳарли илон, қурбақа, тошбақа, йиртқич ҳайвонлар, хусусан, 
йўлбарс сувратида намоён бўларкан” (3). Пари қизларнинг бир думалаб каптарга 
айланиши, турли хил жониворлар ёки қушлар қиёфасида тасвирланиши туркий 
халқлар эртакларидаги муштарак эпик анъаналардан бири эканлигини Ғ.Жалолов, 
Х.Эгамов, Б.Саримсоқовлар ҳам қайд қилишган (4). 

Эзгу кучлар тоифасига мансуб париларнинг қуш, оқ илон сувратида 
кўриниши, ёвуз парилар эса қурбақа, тошбақа, заҳарли илон ёки йиртқич ҳайвонга 
эврилиши мумкинлиги ҳақидаги халқ қарашлари мифологик қомус ва луғатларда 
алоҳида таъкидланади (5). Антропоморф қиёфа париларнинг асосий кўриниши 
бўлиб, улар муайян зарурат (бир манзилдан бошқасига кўчиш, ҳимояланиш, ҳужум 
қилиш ва ҳ.к.) туғилган тақдирдагина ўз шаклу шамойилини ўзгартиришар экан.  

Парилар зооморф қиёфа касб этганда, кўпинча каптар кўринишига 
кирадилар. Бу ҳақда проф. Б.Саримсоқовнинг қуйидаги фикрлари жуда асослидир: 
“париларнинг кўпроқ қайси парранда қиёфасига кириши масаласида ўзбек халқ 
эртаклари ва достонлари бир хил хусусиятга эга. Ҳар икки жанрда ҳам парилар 
каптар қиёфасига кирадилар, агар истисно тарзида пари қизлар бошқа хил қушлар 
қиёфасига кирса, бу ҳодиса фақат кейинги даврларга хос трансформация натижаси 
сифатида олиб қаралиши лозим” (6).  Қушноч, бахши, қоқимчи сингари 
шомонларнинг ритуал маросимларни ўтказиш чоғида ижро этадиган айтимларида 
номи зикр қилинган мифологик персонажлар орасида Мурғ пари, Лочин пари, 
Каптар пари каби парилар образи мавжудлиги ҳам парининг зооморф қиёфа касб 
этишида қушга эврилиш мотиви марказий ўрин тутишидан далолат беради. 

Халқ қарашларига кўра, пари кўпинча кўк каптар бўлиб учиб юради. Халқ 
бахшиси Раҳматулло Юсуф ўғли томонидан тўпланган эътиқодий инончларга кўра, 
“каптар – пари деб тахмин қилинган. Ҳатто қирқта каптар бўлса, ҳар ким тош отса, 
шикаст кўради. Чунки пари қирқ канизи билан бирга юради”. (7) Хатирчиликлар 
ҳам кўк каптарни кўрганда, пари деб гумон қилиб, иложи борича ҳуркитмасликка, 
озор етказмасликка ҳаракат қиладилар. Каптарларни ушлаб олган, уларга тош ёки 
кесак отган киши бирор дардга йўлиқади, деб ирим қиладилар. Каптар гўштини 
ейиш гуноҳ дейдилар. Нурота тоғларида истиқомат қилувчи овчилар ҳам каптарни 
отиб олса, увол бўлади, чунки мабодо парилардан бўлса, отгувчи зарарланиб 
қолади, деб ишонадилар. Агар каптарлар айланиб, “ҳу-ҳу”ласа, “парилар зикрга 
тушиб, ҳалқа солаяптилар” деб таъбир қиладилар (8).  

Парилар Кўҳи Қоф ва Боғи Эрамдан инсон яшайдиган манзилга келиш ёки 
бир эпик макондан бошқасига кўчиш мақсадида ўз шаклини ўзгартириб, каптарга 
эврилар экан. Бу ўринда зооморф ёки ҳайвоний қиёфа пари учун эпик маконни 
ўзгартириш воситасини бажаради. Чироқчилик шомон Аширой Рўзиева 
париларини чақираётганда Қоф тоғида кўк каптар бўлиб келадиган париларига 
шундай мурожаат қилади:  

                              Кўҳи Қофдан энганлар, 
                              Кўк каптар бўп юрганлар, 

                              Кўк ҳавога учганлар, 
                              Хиромон пари, энинглар, 
                              Мисқол пари, энинглар (9). 

Шомон маросими айтимида “кўк каптар бўлиб юрган” парилар эпик номлар 
билан аталиши бежиз эмас. Чунки Кўҳи Қоф париларининг кўк каптарга айланиб 
учиб юриши ўзбек халқ достонларига хос эпик анъанадир. 

“Малика айёр” достонида Зебит чўлидаги Шакар кўлига овга борган 
Гўрўғлининг париларга дуч келиши шундай тасвирланади:  “Осмондан кўк каптар 
қуюлиб келиб, бир оғнаб туриб, бир сурхайил гапдон, бир офатижон, писта даҳан 
бир ажиб нозанин пари бўлиб турди, бу париларнинг жамолига Гўрўғлибек қаради: 
нақш олмадай пишган, қора зулфи оч белига тушган, кўрганнинг ақли шошган, 
жамолига ою кунлар талашган ажаб бир паризод”. Ўзининг насли насаби, манзил 
маконини айтган пари яна “бир ағанаб туриб, каптар либосини кийиб, фалакка 
парвоз қилиб, учиб жўнайберди” (10). Париларнинг каптар бўлиб учиб келиши ва 
қуш либосини ечиб, ҳовузда чўмилиши мотиви ўзбек халқ  эртакларида, хусусан, 
“Аҳмадлар” эртагида ҳам мавжуд (11).   

Ўзбек халқ сеҳрли эртакларида пари образининг поэтик вазифалари бизнинг 
олдинги тадқиқотларимизда ўз ифодасини топган. Зеро, қадимги мифологияда 
каптар ҳаётининг абадийлиги, узоқ умр кўриш, илоҳийлик, ғайритабиийлик рамзи 
бўлиб келган экан. Унинг бу сифатлари пари образининг айрим белгилари (абадий 
навқиронлик, безавол ҳусн, ҳеч қачон ўлмаслик ва ҳ.к.)га айнан мос келади. Ана шу 
муштарак мифологик талқин бу икки образни ўзаро яқинлаштиради. Ўрта Осиё 
ҳудуди осори атиқаларидаги чизгиларда акс этган мифик тасаввур изларини махсус 
ўрганган Л.И.Ремпель “каптар – аёл илоҳаларнинг муқаддаслигини билдирувчи 
белги” деб ҳисоблайди (12). Каптар образи дунё халқлари мифологиясида шомон 
ёрдамчиси, марҳумлар руҳи, ўликлар ва тириклар олами ўртасидаги рамзий 
воситачи вазифаларида келишини З.П.Соколова ҳам қайд қилади (13). 

Дунёдаги кўпгина халқларда бўлгани сингари, ўзбекларда ҳам одам ўлса, 
унинг жони қушга эврилади деган анимистик қараш мавжуд бўлган. Чунки қуш 
юқори олам – руҳлар маскани, деб тасаввур қилинган кўкнинг зооморф атрибути. 
Бундан ташқари, айрим қабилаларда қуш тотеми ҳам бўлган (14). Қадимги одам 
назарида инсон туғилиши тотем иштирокида рўй берадиган ҳодиса, ўлим эса 
тотемга айланиш жараёнидан иборат эди. Шу боис, қадимги анимистик мифларда 
қуш жон рамзи бўлиб келади. Парининг қуш(каптар)га эврилиши ҳам жоннинг қуш 
сувратида намоён бўла олиши ҳақидаги мифологик тасаввурлар билан боғланадиган 
мотив.  

Ўзбек халқ эртакларида парилар жони танасидан ташқарида, яъни каптар 
сувратида мавжуд бўлиши мотиви ҳам борки, бу юқоридаги фикр тўғрилигига яна 
бир далилдир: “Қирон ботир” эртагида парилар қаҳрамонга: “... иккита қутичада 
иккита каптар бор. Шу каптарларни қўлингга олиб, сал сиқсанг, иккимиз ҳам 
дарров етиб келамиз”, ‒ дейди. Париларнинг жони шу каптарларда экан (15). 

Париларнинг зооморф қиёфасини белгиловчи талқинлардан яна бири илон 
образидир. Халқимизда илон муқаддас ҳисобланиб, табулаштирилган. Бундай илон 

гоҳ ота боболар арвоҳи, гоҳида эса Хизр тимсоли, баъзан эса пари, деб қаралади. Оқ 
илон хонадонга барака, бойлик ато қилади деб ишонадилар. Ўзбек мифологиясида 
Илон пари, Аждар пари, Мор пари каби образлар бор. Бундай ном билан аталган 
парилар илон сувратида тасаввур қилинган. Пари образи генетик жиҳатдан қадимги 
ҳосилдорлик культига бориб тақалганлиги сабабли бу образ кўпинча сув 
манбаларига алоқалантирилиб талқин қилинади. Парининг илонга эврилиши ёки 
аксинча ҳолатнинг содир бўлиши ҳақидаги халқ қарашлари ҳам ана шу мифологик 
тасаввурларни бевосита давоми бўлиши керак.   

Халқ қарашларида парилар гоҳида нималиги аниқ бўлмаган жонивор 
тарзида, яъни мавҳум зооморф қиёфада тасаввур қилинади. Масалан, Нурота 
шаҳрида яшовчи 54 яшар Қурбонгул Набиевадан пари тўғрисидаги қуйидаги 
ҳикояни ёзиб олган эдик: “Бир одам эрта билан барвақт бозор қилгани кетаётса, 
жангални орасидан бир нарса думи чувалиб кетибди. От бир ҳуркиб орқага 
тисарилибди. У киши отни қанча қистамасин, юрмабди. Яна бир оздан кейин ўша 
думли нарса қайтиб ўтибди. Бир қаттиқ қамчиндан сўнг от йўлини давом этибди, 
аммо эгасининг дармони қуриб, аҳволи оғирлашибди. Фолда аён бўлишича, отни 
ҳуркитиб, ўтган нарса пари бўлиб, улар ўша ерда ўйнашиб ўтирганда бу одам уларга 
халал бериб, отда бориб қолибди. Бир пари унга ошиқ бўлиб қолибди. Энди ўша 
пари, йигит умрининг охиригача бирга юрар эмиш. Ўшандан буён йигит юрса, 
сояси иккита бўлиб юрармиш ”. 

Келтирилган оғзаки ҳикояда зооморф қиёфада доҳил бўлган парининг 
кўриниши қандай жонзотга ўхшашлиги номаълум. Умуман, пари бу йигитга 
зооморф қиёфада кўринганлигини ҳам атиги битта деталь исботлайди, холос. У ҳам 
бўлса, “чуваланиб ўтган дум”, яъни жониворларга хос белги. Назаримизда, илгари 
нуроталиклар фольклорида парининг бу зооморф қиёфаси аниқ бир жонзот 
шаклида тасвирланган, даврлар ўтиши билан у ҳақдаги тасаввурлар хиралашиб, 
унутилиб кетган. Натижада, зооморф образ қиёфаси мавҳумлик касб этган.  

Ўзбекларнинг пари ҳақидаги мифологик қарашлари тизимида қурама, яъни 
ярим жонзот, ярим инсон кўринишида тасаввур қилинган афсонавий образлар 
алоҳида ўрин тутади. Ана шундай асотирий тимсоллардан бири қадимги антик давр 
ва ўрта аср тасвирий санъатида кенг ишланган анъанавий образлардан бири, боши 
гўзал қиз сувратида, танаси эса қуш сийратли мифологик жонзотдир. Бу мифологик 
образ сиренлар деб аталади (16). Юнон мифологияси талқинича, сиренлар Архелой 
деган дарё билан бир фариштадан туғилган демонологик мавжудодлардир. 
Танасининг ярми аёл, қушга менгзаган бу жонзодлар денгиз ўртасидаги серқоя 
оролларда яшашар, ўзларининг сеҳрли овозлари билан ўтган кетган кема 
йўловчиларини мафтун этиб, орол сари чорлашар экан. Мўъжизакор овозга мафтун 
бўлиб оролга сузиб келган кишилар сиренлар қўлида нобуд бўлишар экан. Шу боис 
сиренлар ороли қирғоқлари одам суяклари-ю, қуруқшаб қолган одам гавдалари 
билан тўла бўларкан (17).   

Сиренлар образи Ўрта Осиё халқларининг қадимги мифологиясида ҳам 
мавжуд бўлган. Юртимиз худудида топилган археологик ёдгорликлар ҳам шу фикр 
тўғрилигини тасдиқлайди. Л.И.Ремпелнинг маълумотларига қараганда, қадимги 

Хоразмнинг II-III асрларга мансуб ёдгорлиги – Тупроқ қалъа деворида йигит 
қиёфасидаги сирен тасвирланган. Қиз-сиренлар тасвири эса қадимги 
Нисо(милоддан бурунги II аср)дан топилган кумуш идишнинг тутқичида, 
Варахшадан қазиб очилган бухорхудотлар саройи (VIII аср) деворидаги ганч лавҳаси, 
XI-XII асрга оид кўплаб мис буюмлардаги чизгиларда мавжуддир (18). Умуман, 
мусулмон шарқи халқларининг X-XII асрларга оид ҳунармандчилик намуналари ва 
тасвирий санъатида гавдаси қушга ўхшаш қизлар сувратини тасвирлаш анъанаси 
юксак даражада тараққий этган (19).  

Назаримизда, ярим қуш, ярим инсон (қиз ёки йигит) кўринишида 
тасвирланадиган сиренлар образининг юзага келишига пари ҳақидаги халқ 
қарашлари, аниқроғи, унинг антропоморф ва зооморф (қуш) қиёфасидаги 
талқинларнинг мифологик пантеонда бирлашиб кетиши асос бўлган. Бошқача 
қилиб айтганда, парилар дастлаб инсоний (гўзал қиз) қиёфада тасаввур қилинган. 
Кейинчалик бу образнинг зооморф ва тимсолий қиёфалари ҳақидаги халқ 
қарашлари шаклланган. Зооморф қиёфа талқинича, пари асосан инсоний шаклу 
шамойилини сақлаб қолгани ҳолда маълум вазиятлардагина қуш кўринишини 
олади. Бу инсон → қуш; қуш→ инсон йўналишида кечади. Париларнинг 
антропоморф (гўзал қиз) ва (қуш) кўриниши айрим мифологик тизимларда яхлит 
ҳолда тасаввур қилинган. Натижада одам бошли, қуш суратли афсонавий жонзот 
ёки пари образининг қурама қиёфаси юзага келган. Парининг инсон+қуш 
кўринишидаги гибрид қиёфаси билан алоқадор мифологик қарашларнинг 
оммалашиши ҳамда халқ амалий ва тасвирий санъатида кенг ишланиши таъсирида 
кейинчалик грек мифологиясидаги сиренлар образи келиб чиққан.  

Ўрта Осиё халқларининг қадимги мифологиясида қуш+одам кўринишидаги 
қурама образнинг яна бир типи мавжуд. Бу қанотли одам образи бўлиб, унинг илк 
тасвирий ифодалари қадимги Бақтриянинг бронза даврига оид тумор – муҳрларида 
акс эттирилган. Л.И.Ремпель қанот қоқиб учаётган одам (кўпинча аёл) образида 
қадимги ўрта осиёликлар мифологиясида халоскор илоҳа ёки кишиларни бало-

қазодан сақловчи фаришта сиймоси гавдалантирилган, ‒ деб ҳисоблайди. Олим ўз 
фикрини исботлаш учун ёзиб олинган қуйидаги матнни келтирган: Улар бамисоли 
дарёда оқимни бошқариб турадилар, наботот оламига ҳаёт бахш этадилар, мазда ва 
амеша спенталар иродаси билан қуёш, ой ва юлдузларга абадий эркинлик ато 
этадилар. Улар ўз жойлари ва хонадонлари шарафи учун мардонавор жанг 
қиладилар.” Ана шу далилга асосланган Л.И.Ремпель ислом кириб келгандан кейин 
“Авесто”да тасвирланган бу мифологик образнинг барча хусусиятлари пари 
сиймосига кўчирилган, деб хулоса чиқаради (20).      

“Қанотли одам” образи бевосита париларнинг ўзига хос атрибутларидан 
бири. Чунки ўзбек халқ достонлари эпик анъанасига кўра, парилар баъзан бир 
думалаб каптарга айланмасдан, одам сувратидаги кўринишини сақлаган ҳолда 
“қанот боғлаб” ҳам учадилар. “Мисқол пари” достонида Юнус париникида меҳмон 
бўлган Гулнор пари билан  Мисқол парининг ўз юртларига жўнатилиши шундай 
таърифланади: “иззат, ҳурмат қилиб Юнус паризот, Кийимдан чўртта кўнглини 
тўлдириб, Ҳиндистонга Гулноржонни жўнатди, Эрам боққа Мисқолжон қанот 

боғлаб, Кўҳи Қофга Гулнор пари қанот боғлаб, париллаб, Осмонга давра олиб кетди 
(21). Халқ достонларида “қанот боғлаб учиш” детали парининг бир эпик манзилдан 
бошқасига кўчишини англатувчи анъанавий бадиий формула сифатида қўлланади. 
Бу пари образининг инсон+қуш кўринишидаги қурама эпик қиёфасининг 
яратилишини таъминлаган бадиий воситадир.  

Биз томонимиздан тўпланган материаллар орасида парининг қурама қиёфаси 
ҳақидаги халқ қарашларига доир фақат битта маълумот қайд қилинган.  
Навбаҳорлик қушноч Шоира Ҳақбердиева ўзи мулоқот қиладиган париларнинг 
кўринишини шундай таърифлайди: “Уларнинг тузилиши бел қисмигача ҳудди 
қизларга ўхшаш, жуда нозик, қўллари ингичка, жуда чиройли, жозибали. Белидан 
қуйиси эса балиқнинг думига ўхшайди. Оёқлари йўқ.” Кўринадики, юқоридаги 
мулоқотчи ҳикоясида сув париларининг инсон+балиқ кўринишидаги қурама образи 
тасвирланган. 

Илмий адабиётларда париларнинг ўт-олов тарзида ҳам кўриниши қайд 
қилинади (22). Ҳатто париларнинг бир тоифаси Олов пари, Оташ пари сингари 
номлар билан ҳам аталган. Н.П.Дыренкованинг қайд қилишича, тоғли олтойликлар 
оила ўчоғини муқаддас ҳисоблайдилар ва унга “от энэ”, яъни “ўт эна” деб мурожаат 
қиладилар. Ўчоқ оила баракаси, омонлиги манбаи ҳисобланган, унинг ҳақига 
қурбонлик қилинган, оила ўчоғининг олови(чўғи)ни бегона кишига бериш мумкин 
бўлмаган (23). Сибирь ва Узоқ Шарқда яшовчи жуда кўплаб халқлар мифологиясида 
олов ҳомийси ёки қабиланинг муқаддас оловини қўриқлаб турадиган афсонавий аёл 
мавжудлиги маълум. 

Ўйлашимизча, қабила оловини сақловчи “ўт эгаси” ҳақидаги қарашлар 
ибтидоий мифологияда “ўт эна” (яъни “олов аёл”) сифатида тасаввур қилинган олов 
инончининг туғилишига асос бўлган. Бу мифологик тасаввурлар эволюцияси 
натижасида “ўт эна” образининг талқинлари кейинчалик пари сиймосига 
кўчирилган. Ўт образининг туркий мифология анъаналари орқали сақланиб қолган 
реликтлари ўзбекларнинг эътиқодий қарашларида қайта идрок этилиши 
натижасида парининг олов тарзидаги мифологик қиёфаси ҳақидаги инончлари 
юзага келган. Ўзбек шомонларининг Алас маросими ҳам қадимги 
аждодларимизнинг муқаддас олов билан боғлиқ мифологик тасаввурлари 
натижасида шаклланган ва шомон мифологиясидан ўрин олган. 

Демак, ўзбек шомон мифологиясида пари образи дуалистик қарашлар билан 
боғлиқ бўлиб, баъзан ниҳоятда гўзал қиз (ёки йигит) сувратида намоён бўлади. 
Бундай пари одамларга ошиқ бўлиб, уларни шомонлик касби билан машғул 
бўлишга ундайдиган ҳомий куч тимсоли  сифатида талқин қилинади. Айрим 
жойларда эса парилар муайян тақиққа амал қилмаганлиги учун зиён етказувчи ёвуз 
куч сифатида ҳам тасвирланади. Бу пари образи табиатига хос дуал ҳусусият 
ифодасидир. Парилар ўзбек мифологиясида шомоннинг фаол мифологик 
ҳомийларидан бири сифатида қаралади. 

